
Annotatsiya. Ushbu maqolada alifbe davrida yozuv texnikasiga o’rgatishning 

o’ziga xos xususiyatlari keltirilgan. O‘quvchilar tomonidan harflarning shaklini 

yozishda ularning yozuvini ko‘zdan kechirib chiqish, ayrim harflarning elementini 

noto‘g‘ri yozayotgan o‘quvchilarga shu elementning to‘g‘ri yozilishini ko‘rsatib 

berish yoritilgan.  

Kalit soʻzlar:  Yozuv gigiyenasi, grafik tasvir, unsur, to‘qinsimon unsur, tipik 

xato. 

Аннотация. В данной статье представлены особенности обучения 

технике письма в эпоху алфавита. При написании учащимися формы букв 

разъясняется повторение их написания, чтобы показать правильное 

написание этого элемента учащимся, неправильно написавшим элемент 

некоторых букв. 

Ключевые слова: Написание гигиены, графическое изображение, 

элемент, волнистый элемент, типичная ошибка. 

Abstract. This article presents the specific features of teaching writing 

techniques in the alphabet period. When writing the shape of the letters by the 

students, it is explained to review their writing, to show the correct spelling of this 

element to the students who write the element of some letters incorrectly. 

Key words: Writing hygiene, graphic image, element, wavy element, typical 

error. 

O‘quvchilar tayyorgarlik davrida ayrim mashqlarni bajargan bo‘lishlariga 

qaramay, o‘qituvchi navbatdagi darsni e’lon qilish bilan birga yozuv asboblarini 

qayta tekshirib chiqishi lozim. Shu bilan birga, quyidagi vazifalarni bajarishni 

maqsad qilib qo‘yishi lozim: 

1. Barmoq va qo‘l muskullari harakatini o‘stiruvchi gimnastik mashqlar 

o‘tkazish. 

2. Doskaga mashqni yozib ko‘rsatish va asosiy e’tiborni nimaga jalb etishni 

tushuntirish. (Ayrim o‘quvchilar harfni qanday yozishni so‘zlab berishlari ham 

mumkin) 

3. Daftardan foydalanishni, yozuvni qayerdan boshlashni tushuntirish. 

4. Partada to‘g‘ri o‘tirish, ruchkani to‘g‘ri ushlash, daftarni to‘g‘ri tutish 

qoidalarini eslatib o‘tish. 

5. Har bir qatorga nechta harf yozishni tushuntirish, o‘quvchilarning yozuvini 

muntazam kuzatib borish. 

6. Ishning birinchi qismi tugallangandan so‘ng (o‘qituvchining savoliga 

qarab) bajargan yozuvlarini doskadagi namuna bilan solishtirib ko‘rishga va yo‘l 

qo‘ygan xatolarini topishga o‘rgatish. 

7. Vazifani qayta tushuntirish orqali o‘quvchilardagi kamchiliklarni 

yo‘qotish. 

8. Jismoniy mashq daqiqalari o‘tkazish.  

9. Yangi mashqni tushuntirish, dasrlikning qaysi beti, qachon va necha qator 

yozish kerakligini belgilab qo‘yish. 

10. Ko‘z bilan daftar orasidagi masofani to‘g‘ri saqlashga o‘rgatish. 

11. Har bir mashqni bajarishda uni tahlil qilish, zarur bo‘lsa, qo‘shimcha 

ko‘rsatmalar berish. 

12. O‘quvchilarga bajariladigan vazifalarni aniq ko‘rsatish. 

Bu davrda o‘quvchilarni asta-sekin «husnixat» daftaridan to‘g‘ri 

foydalanishga o‘rgatib borish zarur. O‘qituvchining ko‘rsatmasiga binoan o‘quvchi 

daftardan zarur mashqni topishi va bajarishi lozim. Alifbegacha bo‘lgan davrdan 

boshlab harf va uning elementlarini bir xil balandlikda, qiyalikda va qalinlikda 

yozishga qaratish talab etiladi. Ko‘chirib yozish mashqlari uchun esa ayrim harf 

elementlari emas, balki alohida guruhlar beriladi. Alifbegacha bo‘lgan davrda bu 

talablarning amalga oshirilishi alifbe davrida darsni yanada samaraliroq olib borish 

uchun imkoniyat yaratadi. Alifbe davrida o‘quvchilar nutq tovushlari bilan 

tanishadilar, so‘z tuzishga, so‘z va gaplarni o‘qishga hamda ayrim elementlar, 

harflar, o‘tilgan harflar ishtirokida so‘z va gaplar yozish ham o‘rgatiladi. Alifbe 

davrida bolalarni yozishga o‘rgatish juda muhimdir. Bu davrda o‘quvchilarga harf 

va uning elementlari «Alifbe» daftarida ko‘rsatilgan tartibda o‘rgatiladi. 

O‘quvchilarga vaqt-vaqti bilan yozuv gigiyenasi qoidalarini eslatib turish lozim. 

Alifbe davrida bajariladigan asosiy grafik ishlar quyidagilardan iborat: 

1. Kichik va bosh harflarni alifbe tartibida yozish. 

2. Harflarni bo‘g‘in va so‘zlarda qo‘shib yozish. 

3. Qo‘l harakatini uzmay yozishga o‘rgatish. 

4. Harflarning qiyaligini va enini to‘g‘ri saqlashga o‘rgatish. 

O‘quvchilar tomonidan harflarning shaklini yozishda ularning yozuvini 

ko‘zdan kechirib chiqish, ayrim harflarning elementini noto‘g‘ri yozayotgan 

o‘quvchilarga shu elementning to‘g‘ri yozilishini ko‘rsatib berish lozim. 

O‘quvchilarda bu davrda harflarni to‘liq yozmaslik, harflarni almashtirib yozish 

kabi xatolar uchraydi. Alifbe davrida (va o‘quv yilining 2-yarmida ham) 

o‘quvchilarning yozayotgan matnlarini uch xil yo‘l bilan tahlil qilish mumkin: 

a) so‘z tarkibini aniqlash; 

b) so‘zning ma’nosini aniqlash; 

c) mashqlarning grafik tasviri ustida ishlash. 

Shularning hammasini hisobga olgan holda «Husnixat» daftaridagi 

mashqlarni joylanishi «Alifbe» kitobi asosida berilgan.  

Alifbe davrida o‘quvchilarni bo‘g‘inlab yozishga, keyinroq esa so‘zlarni bir 

butun qilib yozishga o‘rgatish lozim.  

Ayrim o‘quvchilar so‘zlarni harflarni alohida-alohida yozishga harakat 

qiladilar, bunga aslo yo‘l qo‘ymaslik lozim, chunki harflarni alohida-alohida yozish 

natijasida ayrim harflarni tushirib qoldiradilar va almashtirib yozadilar. Bu davrda 

o‘quvchilarni yoddan yozishga ham o‘rgatish lozim. Buning uchun quyidagi kabi 

topshiriqlarni berib borish lozim: matnni o‘qib, yozilishiga qara, doskaga qaramay 

yoz, o‘qi, namuna bilan solishtirib ko‘r.  

Alifbe davrining oxirida ko‘pchilik o‘quvchilarda yozuv malakasi hosil 

bo‘ladi, ammo bu bilan qanoatlanmasdan yozuvga o‘rgatish malakasini 

takomillashtirib borish talab etiladi. Quyida kichik r harfining qanday o‘rgatilishini 

ko‘rsatib o‘tamiz. 

Dars mavzusi. Kichik «r» harfini to‘g‘ri va chiroyli yozishga o‘rgatish. 

Darsning borishi. 

O‘quvchilar, oldingi darsda «Alifbe» kitobidan qaysi tovushni o‘tgan edik? 

Shu tovush so‘zning o‘rtasida, oxirida va boshida kelgan so‘zlardan ayting 

(o‘quvchilar so‘z topadilar). Endi kesma alifbedan kichik r harfini toping. Mana bu 

- kichik r harfining bosma shakli. Endi sizlar bilan harfning yozilishini o‘rganamiz. 

(O‘qituvchi doskada ko‘rsatadi.) Men qaysi tomondan boshlab yozyapman va qaysi 

tomonga qo‘limni yo‘naltiryapman: shunga qarab turing. 

Kichik r harfi ikki elementdan tuzilgan bo‘lib, birinchi elementi ikkita bir-

biriga qo‘shilgan to‘lqinsimon unsurdan tashkil topgan bo‘lib, ikkinchi elementi esa 

osti ilgakli kichik tayoqcha shaklida bo‘ladi. Ammo yozayotganda har ikki 

elementini bir-biriga qo‘shib yozamiz, bu harfni yozishda qo‘l harakati uzilmaydi. 

-Qarang, men harfning birinchi unsurini qanday yozaman, daftarning o‘rta 

chizig‘idan 1,5 mm pastdan boshlab yuqoriga qarab qiya va ilmoqli shaklda 

yozamiz, ikkinchi unsurni yuqori chiziqdan pastga qarab to‘g‘ri chiziqli ilmoq 

shaklida yozamiz. 

Bu harfni yozishda uning qiyaligiga alohida e’tibor bering. U daftarning qiya 

chizig‘iga parallel bo‘lsin.  

Avtoruchkani chiziqning ustidan qayta yurgizishda uni yo‘g‘on qilib 

yubormang, chunki harfning yo‘g‘onligi bir xil qalinlikda bo‘lishi kerak. 

-Qani, o‘quvchilar, bu harfni yozishga boshlashdan oldin, yozuv vaqtida 

partada qanday o‘tirish lozim ekanligini aytib bering-chi? Oyog‘imiz qaerda turishi 

kerak? Gavdani qanday tutamiz? (O‘quvchilar javob beradilar.) Ruchkani qaysi 

barmoqlarimiz bilan ushlaymiz? Ko‘rsatkich barmog‘imiz qaerda turadi? 

Avtoruchkani qanday ushlayotganimizni tekshirib ko‘ramiz. «Bir» deganda 

ko‘rsatkich barmog‘imizni ko‘taramiz, «ikki» deganda tushiramiz. (O‘quvchilar 

ruchkani ko‘targan holda ko‘rsatkich barmoqlarini ko‘rsatadilar). 

Endi daftarimizning to‘g‘ri turganligini tekshiramiz. Daftarning chetki 

qirralarini partaning ustidagi qiya chiziqqa to‘g‘rilab olamiz. Harfni yozishga 

boshlaymiz. Siz ham harflarni men daftaringizda ko‘rsatgandek qilib bir tekis 

yozing. Bir qatorga 10 tadan ortiq yozmang. Shundan keyin o‘qituvchi 

o‘quvchilarning yozuvlarini tekshirib chiqib, zarur bo‘lsa tegishli ko‘rsatmalar 

beradi, o‘quvchilar yana ikki qator yozib mashq qiladilar. O‘quvchilar kichik r 

harfini yozish malakasini egallab olganlaridan keyin «Husnixat» daftaridan so‘zlar 

yozdiriladi: ari, arra, anor, shar. O‘quvchilarga so‘zlarni yozdirishdan avval 

o‘qituvchi doskada ularning bog‘lanishini ko‘rsatib beradi va kichik r harfi o‘zidan 

oldingi va keyigi harflar bilan qo‘l harakati uzilmasdan qo‘shib yozilishini eslatib 

o‘tadi. Bir qator yozib bo‘lingandan so‘ng o‘quvchilarning qo‘llari toliqib 

qolmasligi uchun qisqa og‘zaki ko‘rsatmalar beriladi. Darsni yakunlashda 

o‘qituvchi o‘quvchilarda uchragan ayrim tipik xatolarni va eng yaxshi yozgan 

o‘quvchilarni eslatib o‘tadi, uyga vazifa beradi: ikki qator kichik r harfini va shu 

harf ishtirok etgan so‘zlarni yozib kelish. 

